Հավելված

 ՀՀ կառավարության 2012թ. 

Թ.  –Ն որոշման
ԿՐԹՈՒԹՅԱՆ ԶԱՐԳԱՑՄԱՆ ՊԵՏԱԿԱՆ 2011-2015 ԹՎԱԿԱՆՆԵՐԻ 
ԾՐԱԳՐՈՎ ՆԱԽԱՏԵՍՎԱԾ  ԵՆԹԱԾՐԱԳՐԵՐ
1. Ուսանողներին տրամադրվող ուսումնական վարկերի տոկոսադրույքի սուբսիդավորման /վարկերի տրամադրման/ ենթածրագիր


1. Բարձրագույն կրթությունը Հայաստանի տնտեսության զարգացման և մրցունակության բարձրացման համար առավել կարևոր նշանակություն է ստանում` հատկապես գիտելիքահեն տնտեսություն ունենալու նպատակին հասնելու տեսանկյունից: Վերջին տասնամյակի ընթացքում արձանագրվել է բարձրագույն կրթության ընգրկվածության էական և շարունակական աճ: Սակայն այս ոլորտը դեռ լուրջ բացեր ունի ինչպես ֆինանսական կենսունակության, այնպես էլ մրցունակության տեսանկյուններից: 

2. Բարձրագույն կրթության ընդլայնումը խոչընդոտող արգելքներից մեկը մատչելի ֆինանսների բացակայությունն է: Հարկավոր է վերանայել պետության դերը բարձրագույն կրթության ֆինանսավորման մեջ և գտնել ֆինանսավորման նոր այլընտրանքներ: Այսօր ընդունված և լայն կիրառում ունեցող լուծումներից մեկը ուսանողական վարկերն են:
1.1. Ենթածրագրի իրականացման անհրաժեշտությունը


3. Որպես կրթության համամասնական ֆինանսավորման գործիք, ուսանողական վարկերի անհրաժեշտությունը պայմանավորված է հավասարության և հավասար մատչելիության ապահովման կարիքով` ուսման վճարների և ծախսերի  աճող բեռի պարագայում: Հայաստանում բարձրագույն կրթության նկատմամբ պահանջարկը աճում է, և այդ միտումը կարող է շարունակվել ապագայում: Պետական ԲՈՒՀ-երի ուսանողների թվաքանակը վերջին տարիների ընթացքում շարունակաբար ավելացել է, սակայն համախառն ընդգրկվածության ցուցանիշը համարվում է դեռևս ցածր, և առաջարկվում է այն բարձրացնել:

5. Բարձրագույն կրթությունը դժվարամատչելի է հատկապես բնակչության սոցիալապես անապահով խմբերի համար. աղքատների ընդգրկվածության ցուցանիշը մոտ 5 անգամ, իսկ ծայրահեղ աղքատներինը` մոտ 8 անգամ ցածր են ոչ աղքատ բնակչության ընդգրկվածության ցուցանիշից:
 Պետական բուհական համակարգի հետագա զարգացումը և ընդլայնումը պահանջում է որակական բարեփոխումներ և միավոր ծախսերի բարձրացման քաղաքականություն:  Այս զարգացումներն էլ ավելի կուժեղացնեն կենսունակ ֆինանսական համակարգ ունենալու կարիքը: 

6. Ուսանողական վարկերի` որպես ֆինանսավորման այլընտրանքի, ներդրման անհրաժեշտությունը պայմանավորված է թե Հայաստանի ներկայիս ռազմավարական զարգացման և գիտելիքահեն տնտեսություն ստեղծելու նպատակներով, և թե բարձրագույն կրթության ոլորտի ընդլյանման  և զարգացման լրացուցիչ ֆինանսներ և ֆինանսավորման դիվերսիֆիկացիա ապահովելու նպատակներով:

7. Տրամադրվող վարկերի տոկոսադրույքի մասնակի սուբսիդավորման արդյունքում`

1) կբարելավի բարձրագույն կրթության ոլորտում` հասարակության բոլոր սոցիալական խմբերի համար հավասարության և ֆինանսական հասանելիության պայմանները,

2) վարկային միջոցների նպատակային օգտագործումը կխթանի կրթության որակի բարձրացմանը, առժեքավոր և եկամտաբեր գիտելիքների ու կարողությունների ձեռքբերմանը և կիրառմանը,

3) մարդկային ռեսուսների զարգացման ներդրումային ֆինանսավորման մշակույթի ձևավորումը կապահովի առավել հստակ և կանխատեսելի կապ կատարվող ծախսերի և ակնկալվող օգուտների միջև:
1.2. Ենթածրագրի հիմնական նպատակը


9. Ենթածրագրի հիմնական նպատակը աջակցել Հայաստանի Հանրապետության պետական կամ հավատարմագրված ոչ պետական բարձրագույն ուսումնական հաստատությունների` վճարովի համակարգի բակալավրի և մագիստրոսի կրթական ծրագրեով ուսումնառող ուսանողներին և նպաստել գիտելիքահեն ներուժի զարգացմանը:

10. Վարկերի տրամադրման համար սույն ենթածրագիրը նախատեսվում է Հայաստանի Հանրապետության պետական կամ հավատարմագրված ոչ պետական բարձրագույն ուսումնական հաստատությունների` վճարովի համակարգի բակալավրի և մագիստրոսի կրթական ծրագրերով ուսումնառող ՀՀ քաղաքացի հանդիսացող ուսանողների համար: 
1.3. Ենթածրագրի բովանդակությունը
11. Ուսանողներին տրամադրվող ուսումնական վարկերի տրամադրումը բովանդակային առումով ներառում է հետևյալ դրույթները. 


1) ենթածրագրի իրականացման ծավալը՝ ենթածրագիրը իրականացվելու է Հայաստանի Հանրապետության պետական կամ հավատարմագրված ոչ պետական բարձրագույն ուսումնական հաստատությունների` վճարովի համակարգի բակալավրի և մագիստրոսի կրթական ծրագրով ուսումնառող սովորող ուսանողների համար: Յուրաքանչյուր ուսանողի հաշվով առավելագույնը` 1.800.000 ՀՀ դրամ` ուսումնառության ամբողջ ընթացքում, առավելագույնը 4 անընդմեջ մասնաբաժնով, ընդ որում յուրաքանչյուր մասնաբաժնի գումարը` ոչ ավել քան 450 հազար ՀՀ դրամ` կախված յուրաքանչյուր մասնագիտության համար սահմանված ուսման վարձավճարի չափից: 
2) ենթածրագրի իրականացման ժամկետները՝

    ա. ենթածրագրի իրականացումն սկսվում է 2013 թվականի փետրվար- մարտ ամիսներից,

բ. վարկերը կտրամադրվեն 10 տարի մարման ժամկետով, սահմանելով առաջին 4 տարիների համար արտոնյալ ժամկետ (կմարվեն միայն տոկոսագումարները):
3) ենթածրագրի մասնակիցները՝

        ա. Հայաստանի Հանրապետության պետական կամ հավատարմագրված ոչ պետական բարձրագույն ուսումնական հաստատությունների` վճարովի համակարգի բակալավրի և մագիստրոսի կրթական ծրագրով ուսումնառող ՀՀ քաղաքացի հանդիսացող ուսանողներ,
        բ.  Հայաստանի Հանրապետության պետական կամ հավատարմագրված ոչ պետական բարձրագույն ուսումնական հաստատություններ,
        գ. Հայաստանի Հանրապետությունում գործող բանկեր կամ վարկային կազ​մա​կերպությունները (ֆինանսական կառույցներ) /այսուհետ` կազմակերպություն/

դ. «Բնակարան երիտասարդներին» վերաֆինանսավորում իրականացնող վարկային կազմակերպություն փակ բաժնետիրական ընկերության /այսուհետ` ընկերություն/,   
        ե. Հայաստանի Հանրապետության ֆինանսների նախարարությունը և Հայաս​տանի Հանրապետության կրթության և գիտության նախարարությունը: 

4) վարկերի տոկոսադրույքների սուբսիդավորման  պայմանները՝ 

ա. ուսանողներին ուսումնական վարկերը կտրամադրվեն 12 տոկոս տարեկան դրույքաչափով:
բ. ուսանողներին 12 տոկոս տարեկան դրույքաչափով տրամադրված ուսումնական վարկերից` պետության կողմից սուբսիդավորվելու է տոկոսադրույքի 2 տոկոսային կետին համարժեք մասը,
գ. ուսանողներին 12 տոկոս տարեկան դրույքաչափով տրամադրված ուսումնական վարկերից` պետության կողմից սուբսիդավորվելու է մեկ ուսումնական տարվա արդյունքում առավել բարձր առաջադիմություն ունեցող 15 տոկոս ուսանողներին  պետության կողմից սուբսիդավորվելու է տոկոսադրույքի 3 տոկոսային կետին համարժեք մասը,

դ. ուսանողներին տրամադրվող ուսումնական վարկի միջնորդավճար չի նախատեսվում,

ե. ուսանողներին ուսումնական վարկերը տրամադրվում են անկանխիկ, վարկի գումարը փոխանցվում է անմիջապես ուսումնական հաստատություններին,
զ. ուսանողներին տրամադրվող ուսումնական վարկերը ապահովությունը` ուսանողների ծնողների կամ խնամակալների երաշխավորությունն է,
է. ուսանողներին տրամադրվող ուսումնական վարկերի մարման եղանակը հանդիսանում է ամսական անուիտետային վճարները,

ը. սուբսիդավորվում է վարկառուի միայան մեկ վարկի տոկոսադրույք,

թ. տույժերը և տուգանքները սուբսիդավորման ենթակա չեն,

ժ. սուբսիդավորման ենթական տոկոսավճարի չափը հաշվարկվում են վարիկի գումարի վազող մնացորդի նկատմամբ: 
           5) վարկի տոկոսադրույքի սուբսիդավորման գործընթացը՝

ա. ուսանողներին տրամադրվող ուսումնական վարկերի տոկոսադրույքի սուբսիդավորման գործընթացը նախաձեռնում են ֆինանսական կառույցները, որոնք տրամադրում են սույն ծրագրի պայ​մաններին համա​պատաս​խանող վարկեր. 

բ. ուսանողներին տրամադրվող ուսումնական վարկերի տոկոսադրույքի սուբսիդավորումն իրականացվում է վարկի տոկոս​ների փաստացի մարումների հիման վրա (տոկոսադրույքի սուբսիդավորումն իրակա​նաց​վում է փաստացի վճարվող տոկոսների համար).

գ.  սուբսիդավորման գործընթացի կազմակերպման նպատակով Ընկերությունը Հայաստանի Հանրապետության ֆինանսների նախարարության անունից Կազմակերպությունների հետ կնքում է Սուբսիդավորման պայմանագիր,

դ. ՀՀ ֆինանսների նախարարությունը Սուբսիդավորման գումարը փոխանցում է Կազմակերպության Հատուկ հաշվին,

ե. Կազմակերպությունը հաշվարկում է իր վարկառու հանդիսացող` Ծրագրի շրջանակում ուսանողների ուսումնական  վարկի համար դիմած/ այսուհետ` Շահառու/ ուսանողներին Ծրագրի ներքո առաջիկա տասներկու ամիսների (հաշվարկված յուրաքանչյուր վարկի տրամադրման պահից) համար հասանելիք Սուբսիդավորման գումարը և Սուբսիդավորման գումարի հայտ (այսուհետ` Հայտ) է ներկայացնում Ընկերությանը: Կազմակերպությունը Հայտը Ընկերությանն է ներկայացնում Ուսանողական վարկը վերաֆինանսավորման ներկայացնելու հետ միասին:

զ. Ընկերությունը ստուգում է Շահառուի և Ուսանողական վարկի համապատասխանությունը Ծրագրի և Ուսանողական վարկերի վերաֆինանսավորման կարգի չափանիշներին: Եթե ներկայացված Ուսանողական վարկը Ընկերության կողմից գնահատվում է որպես Որակավորված ուսանողական վարկ, ապա Ընկերությունը վերաֆինանսավորում է այդ Ուսանողական վարկը և նույն օրվա ընթացքում Հայտով հաշվարկված` Շահառուին հասանելիք առաջիկա 12 ամիսների Սուբսիդավորման գումարը Կազմակերպության Հատուկ հաշվին փոխանցելու վերաբերյալ գրություն է ներկայացնում ՀՀ ֆինանսների նախարարությանը` նշելով պետական բյուջեից սուբսիդավորման ենթակա համապատասխան գումարի չափը և Հատուկ հաշվի համարը, որին այն պետք է փոխանցվի,

է. ՀՀ ֆինանսների նախարարությունը զ. կետում նշված գրությունը ստանալուց հետո երեք բանկային օրվա ընթացքում գրության մեջ նշված Հատուկ հաշվին  փոխանցում է գրության մեջ նշված գումարը և այդ մասին երեք աշխատանքային օրվա ընթացքում տեղեկացնում է Ընկերությանը:

ը. ե. կետի համաձայն Կազմակերպության կողմից ներկայացված Հայտը չի բավարարվում, եթե Կազմակերպությունը Հայտը ներկայացնելու պահից Ընկերությանը հնարավորություն չի ընձեռում ստուգելու Կազմակերպության կողմից Հայտով ներկայացված Ուսանողական վարկի համապատասխանությունը Ծրագրով և Ընկերության ներքին կարգերով սահմանված պահանջներին:

թ. Վարկային պայմանագրով սահմանված առաջին վճարման ամսաթիվը պետք է տվյալ Ուսանողական վարկի վերաֆինանսավորման օրվանից առնվազն 3 բանկային օր ուշ սահմանված լինի,

ժ. ՀՀ ֆինանսների նախարարության կողմից Կազմակերպության Հատուկ հաշվին Սուբսիդավորման գումարի մուտքագրումը Կազմակերպության համար հանդիսանում է պարտավորություն ՀՀ կառավարության նկատմամբ, որը Կազմակերպությունը ժամանակի ընթացքում ուղղում է բացառապես Շահառուի կողմից վճարման ենթակա տոկոսագումարի սուբսիդավորմանը` ըստ սահմանված կարգի,

ի. Վարկային պայմանագրի համաձայն յուրաքանչյուր ամսվա ընթացքում վճարման ենթակա տոկոսագումարի սուբսիդավորված մասը հաշվարկվում է հետևյալ բանաձևով.

ՍԳi = ՍՏ/ՎՏ*Տi,

որտեղ

ՍԳi – i-րդ ամսվա սուբսիդավորման գումար,

ՍՏ – սուբսիդավորման տոկոսադրույք,

ՎՏ – վարկի տոկոսադրույք,

Տi – i-րդ ամսվա տոկոսագումար (ըստ վարկի մարման գրաֆիկի):

Ընդ որում, յուրաքանչյուր ամսվա Սուբսիդավորման գումարի հաշվարկման համար հիմք է վերցվում  վարկի փաստացի մնացորդի վրա հաշվարկված կամ ընթացիկ գրաֆիկով մարման ենթակա տոկոսագումարներից նվազագույնը,

լ.  Յուրաքանչյուր Ուսանողական վարկի գծով հաջորդ 12 ամսվա (հաշվարկված յուրաքանչյուր Ուսանողական վարկի տրամադրման պահից) Սուբսիդավորման գումարը ՀՀ ֆինանսների նախարարությունը փոխանցում է Հատուկ հաշվին, եթե Կազմակերպությունը, համաձայն Հուշագրի Հավելված 3-ի, նոր Հայտ է ներկայացնում  Ընկերությանը: Ընդ որում` նոր Հայտը Կազմակերպության կողմից պետք է ներկայացված լինի մեկ ամիս առաջ այն պահից, երբ  Հատուկ հաշվին առկա միջոցները բավարար են միայն Շահառուի կողմից հաջորդ ամսվա ընթացքում վճարման ենթակա տոկոսագումարի սուբսիդավորման համար: 


խ. Ընկերությունը ստուգում է Կարգի 3.10. կետի համաձայն Կազմակերպության կողմից ներկայացված Հայտում նշված հաշվարկը (որը պետք է կատարված լինի` հիմք ընդունելով տվյալ պահին Վարկային պայմանագրի գործող վճարման ժամանակացույցը` հաշվի առնելով կատարված վաղաժամկետ վճարումները) և Հայտի ներկայացման օրվանից 10 բանկային օրվա ընթացքում Հայտով հաշվարկված` Շահառուին հասանելիք առաջիկա 12 ամիսների Սուբսիդավորման գումարը Կազմակերպության Հատուկ հաշվին փոխանցելու վերաբերյալ գրություն է ներկայացնում ՀՀ ֆինանսների նախարարությանը` նշելով պետական բյուջեից սուբսիդավորման ենթակա համապատասխան գումարի չափը և Հատուկ հաշվի համարը, որին այն պետք է փոխանցվի: ՀՀ ֆինանսների նախարարությունը 10 բանկային օրվա ընթացքում փոխանցում է Հայտում նշված Սուբսիդավորման գումարը Հատուկ հաշվին:


ծ. Ընկերությունը Կարգի 3.11 կետում նշված գրությունը ՀՀ ֆինանսների նախարարություն չի ներկայացնում, եթե Կարգի 3.11. կետով սահմանված Հայտի ներկայացման օրվա դրությամբ տվյալ Ուսանողական վարկի գծով առկա են ժամկետանց պարտավորություններ: Շահառուի կողմից Ուսանողական վարկի գծով իր ժամկետանց պարտավորությունները կատարելուց և այդ մասին Կազմակերպության գրավոր տեղեկացումը ստանալուց հետո Ընկերությունը, եթե առկա չեն Կարգի 4-րդ գլխով սահմանված հիմքեր, 3 բանկային օրվա ընթացքում տվյալ Ուսանողական վարկի գծով հաշվարկված Սուբսիդավորման գումարի փոխանցման վերաբերյալ գրություն է ներկայացնում ՀՀ ֆինանսների նախարարություն, որն էլ 3 բանկային օրվա ընթացքում Սուբսիդավորման գումարը փոխանցում է Հատուկ հաշվին: 

6) վարկի տոկոսադրույքի սուբսիդավորման ավարտը՝


ա. համապատասխանում է այն ժամկետին, որը նախատեսված է սուբսի​դա​վորման ենթակա վարկային պայմանագրով.
 
 բ. վարկի տոկոսադրույքի սուբսիդավորումն իրականացվում է երկկողմ պայ​մանագրի (ընկերություն և ֆինանսական կառույց) հիման վրա:


գ.Ծրագրի իրականացման համար 2013 թվականի վարկերի տոկոսա​դրույք​ների սուբսիդա​վորվող գումարը 1-ին եռամսյակի՝ ըստ հաշվարկների կազմում է`.21,500.0 հազար դրամ
Հավելված 1

Ուսանողներին տրամադրվող ուսումնական վարկերի տոկոսադրույքի սուբսիդավորման հաշվարկը
Հազ. ՀՀ դրամ

	Անվանում
	Վարկերի ծավալներ
	Հաշվեգրված տոկոսներ առաջիկա 12 ամիսների համար
	Սոբսիդիա

	Ոչ գերազանցիկներ
	850,000
	102,000
	17,000

	Գերազանցիկներ
	150,000
	18,000
	4,500

	Ընդամենը
	1,000,000
	120,000
	21,500


Հավելված 2
Յուրաքանչյուր ուսանողի համար սահմանված ուսանողական վարկի մեծությունը
Հազ. ՀՀ դրամ
	 
	 

	4 տարի անընդմեջ վարկավորման դեպքում

	 
	 

	Տարեկան վարկի մեծությունը (ՀՀ դրամ)
	                    450,000 

	Վարկերի համախառն ժամկետայնություն (տարի` տրամադրումից մինչև վերջնական մարում)
	10

	Վարկերի մարման ժամկետը ԲՈՒՀ-ը ավարտելուց հետո  (տարի)
	6

	Վարկերի տարեկան տոկոսադրույք
	12%

	Պետության կողմից վարկի տոկոսի սուբսիդավորում 
	2%

	Պետության կողմից գերազանցիկների սուբսիդավորում 
	3%

	 
	 

	 
	 

	Ուսանողի կողմից վարկի ամսական մարում 2 տոկոսային կետ սուբսիդավորման դեպքում (ՀՀ դրամ)
	 

	1-ին տարում (առաջին տարվա %-ի մարում)
	                         3,750 

	2-րդ տարում  (երկու տարվա %-ի մարում)
	                         7,500 

	3-րդ տարում (երեք տարվա %-ի մարում)
	                      11,250 

	4-րդ տարում (չորս տարվա %-ի մարում)
	                      15,000 

	5 և ավել տարիների ընքացքում (1.8 միլիոն դրամ վարկի մայր գումարի և %-ի մարում)
	                      33,492 

	 
	 

	Վարկերի գումարային առավելագույն մնացորդ (ՀՀ դրամ)
	                1,800,000 

	 
	 

	* Ծրագրի վարկառուների 15% - ը կլինեն գերազանցիկներ
	 


